
ამეთვისტოს ჟეოდები სილამაზითა და წარმოშობის პირობებით ერთნაირად იპყრობს 
როგორც მეცნიერთა, ისე კოლექციონერთა ყურადღებას. ჟეოდა (ბერძ. “Geodes” 
მიწისმაგვარი) დიდი ზომის სეკრეციაა, მინერალთა გავრცელების ერთ-ერთი ფორმა, 
რომელიც წარმოიქმნება ქანში არსებული სიცარიელეების (სიღრუვეების) მინერალური 
ნივთიერებით შევსების გზით პერიფერიიდან ცენტრის მიმართულებით. ქანში არსებული 
სიცარიელეების ამოვსება შეიძლება მოხდეს ნაწილობრივ ან მთლიანად. ჟეოდები შეიძ-
ლება იყოს სხვადასხვა ზომისა და ფორმის: იზომეტრიული, სფეროსებრი, ელიფსო-
იდური ან უსწორმასწორო.  

ჟეოდების წარმოქმნა ხანგრძლივი დროის განმავლობაში მიმდინარეობს სხვადასხვა გეო-
ლოგიური პროცესების შედეგად. ჟეოდები განსაკუთრებით დამახასიათებელია ვულკა-
ნური ქანებისთვის, მაგრამ არც ისე იშვიათია დანალექ ქანებშიც. ვულკანურ ქანებში 
ჟეოდების წარმოშობა დაკავშირებულია პოსტვულკანურ პროცესებთან, დანალექ ქანებში 
კი მათი წარმოქმნა გრუნტის წყლების ცირკულაციის შედეგია.  

ჟეოდების მინერალური შედგენილობა  დამოკიდებულია ხსნარების მინერალიზაციაზე 
და ასევე, განსაკუთრებით დანალექი ქანებისთვის, შემცველ ქანებზე. ბუნებაში გავრცე-
ლებულია კვარცის, ამეთვისტოს, კალციტის, არაგონიტის, ცელესტინის, აგატის, ლიმო-
ნიტის, ცეოლითების და სხვ. ჟეოდები. 

მოხსენებაში განხილულია ამეთვისტოს ჟეოდების წარმოშობის პირობები, მინერალთა 
ასოციაციები, გავრცელება, შესწავლის მეთოდები და მნიშვნელობა. 
 
 


